Монгол Улсын Их Хурлын 2009 оны намрын ээлжит чуулганы Төрийн байгуулалтын байнгын хорооны 2010 оны 02 дугаар сарын 02-ны өдөр (Мягмар гараг)-ийн хуралдаан 09 цаг 55 минутад Төрийн ордны “В” танхимд эхлэв.

Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 21 гишүүнээс 11 гишүүн ирж, 52.3 хувийн ирцтэй байв. 


Чөлөөтэй: Ц.Батбаяр, Ж.Батсуурь, Г.Баярсайхан, Д.Загджав, Д.Очирбат, Ж.Сүхбаатар, Х.Тэмүүжин;


Өвчтэй: С.Ламбаа, Э.Мөнх-Очир;


Тасалсан: Д.Энхбат;

Нэг. Нэг. Монгол Улсын Их Хурлын сонгуулийн хуульд өөрчлөлт оруулах тухай хуулийн төсөл (хэлэлцэх эсэх) 

Хэлэлцэж буй асуудалтай холбогдуулан УИХ-ын Тамгын газрын нарийн бичгийн дарга С.Магнайсүрэн, зөвлөх Ж.Бямбадулам, УИХ-ын Төрийн байгуулалтын байнгын хорооны зөвлөх О.Тунгалаг, референт З.Нямцогт, С.Энхцэцэг нарын бүрэлдэхүүнтэй ажлын хэсэг байлцав. 

Төсөл санаачлагчийн илтгэлийг УИХ-ын гишүүн Р.Гончигдорж танилцуулав. 

Төсөл санаачлагчийн илтгэлтэй холбогдуулан УИХ-ын гишүүн Ө.Энхтүвшиний асуусан асуултад УИХ-ын гишүүн Р.Гончигдорж хариулж, тайлбар хийв. 

УИХ-ын гишүүдээс санал гараагүй болно. 


Ө.Энхтүвшин: - “Монгол Улсын Их Хурлын сонгуулийн хуульд өөрчлөлт оруулах тухай” хуулийн төслийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
11


Татгалзсан:

0


Бүгд:


11


Гишүүдийн олонхийн саналаар дэмжигдлээ. 
Байнгын хорооноос гарах санал, дүгнэлтийг УИХ-ын гишүүн Су.Батболд  УИХ-ын чуулганы нэгдсэн хуралдаанд танилцуулахаар тогтов.


Уг асуудлыг 10 цаг 05 минутад хэлэлцэж дуусав. 

Хоёр. УИХ-ын 2010 оны хаврын ээлжит чуулганаар хэлэлцэх асуудлын тухай УИХ-ын тогтоолын төсөл (анхны хэлэлцүүлэг)

Хэлэлцэж буй асуудалтай холбогдуулан УИХ-ын Тамгын газрын нарийн бичгийн дарга С.Магнайсүрэн, зөвлөх Ж.Бямбадулам, УИХ-ын Төрийн байгуулалтын байнгын хорооны зөвлөх О.Тунгалаг, референт З.Нямцогт, С.Энхцэцэг нарын бүрэлдэхүүнтэй ажлын хэсэг байлцав. 

Тогтоолын төслийн анхны хэлэлцүүлэгтэй холбогдуулан УИХ-ын гишүүн Н.Энхболд, Су.Батболд нарын асуусан асуултад УИХ-ын гишүүн Ө.Энхтүвшин хариулж, тайлбар хийв. 

УИХ-ын гишүүн Ч.Сайханбилэг, Д.Одхүү нар санал хэлэв. 


Ө.Энхтүвшин: - Казиногийн тухай хуулийг жагсаалтад оруулах нь зүйтэй гэсэн саналыг дэмжиж байгаа гишүүд гараа өргөнө үү. 

 
Зөвшөөрсөн: 
1


Татгалзсан:

10


Бүгд:


11


Гишүүдийн олонхийн саналаар дэмжигдсэнгүй. 

Эрүүгийн хуулийн төслийг жагсаалтад оруулах нь зүйтэй гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
1


Татгалзсан:

10


Бүгд:


11


Гишүүдийн олонхийн саналаар дэмжигдсэнгүй. 

УИХ-ын 2010 оны хаврын ээлжит чуулганаар хэлэлцэх асуудлын тухай УИХ-ын тогтоолын төслийн анхны хэлэлцүүлэг хийхийг дэмжиж байгаа гишүүд гараа өргөнө үү. 


Зөвшөөрсөн: 
11


Татгалзсан:

0


Бүгд:


11


Гишүүдийн олонхийн саналаар дэмжигдлээ. 

УИХ-ын 2010 оны хаврын ээлжит чуулганаар хэлэлцэх асуудлын тухай УИХ-ын тогтоолыг анхны хэлэлцүүлгээр батлах нь зүйтэй гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
11


Татгалзсан:

0


Бүгд:


11


Гишүүдийн олонхийн саналаар дэмжигдлээ. 
Байнгын хорооноос гарах санал, дүгнэлтийг УИХ-ын гишүүн Н.Энхболд  УИХ-ын чуулганы нэгдсэн хуралдаанд танилцуулахаар тогтов.


Уг асуудлыг 10 цаг 10 минутад хэлэлцэж дуусав. 

Гурав. Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төсөл (УИХ-ын гишүүн Н.Батбаяр өргөн мэдүүлсэн) (хэлэлцэх эсэх)

Хэлэлцэж буй асуудалтай холбогдуулан УИХ-ын Тамгын газрын нарийн бичгийн дарга С.Магнайсүрэн, зөвлөх Ж.Бямбадулам, УИХ-ын Төрийн байгуулалтын байнгын хорооны зөвлөх О.Тунгалаг, референт З.Нямцогт, С.Энхцэцэг нарын бүрэлдэхүүнтэй ажлын хэсэг байлцав. 


УИХ дахь Ардчилсан намын бүлгийн дарга, УИХ-ын гишүүн Ч.Сайханбилэг хуулийн төслийг хойшлуулж өгөхийг Байнгын хорооны даргаас  хүсэв. 


УИХ-ын гишүүн Н.Батбаяр өргөн мэдүүлсэн, . Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төслийг хойшлуулахаар тогтов. 


Хуралдаан 10 цаг 15 минутад өндөрлөв.
Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН
ХОРООНЫ ДАРГА






Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ







Ц.АЛТАН-ОД
МОНГОЛ УЛСЫН ИХ ХУРЛЫН 2009 ОНЫ 

НАМРЫН ЭЭЛЖИТ ЧУУЛГАНЫ ТӨРИЙН БАЙГУУЛАЛТЫН 

БАЙНГЫН ХОРООНЫ 2010 ОНЫ 02 ДУГААР САРЫН 02-НЫ ӨДӨР 

(МЯГМАР ГАРАГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Хуралдаан 09 цаг 55 минутад эхлэв. 


Ө.Энхтүвшин: - Су.Батболд гишүүн ирсэн байна. Ж.Батсуурь гишүүн. Э.Бат-Үүл гишүүн. Д.Дондог гишүүн ирсэн байна. Д.Загджав гишүүн чөлөөтэй. С.Ламбаа гишүүн чөлөөтэй. Д.Лүндээжанцан гишүүн ирж явна. Хаалгаар орж ирж явна. Ц.Мөнх-Оргил гишүүн хаана байна. Ирж явна. Э.Мөнх-Очир гишүүн. Н.Алтанхуяг гишүүн ирлээ. Д.Одхүү гишүүн ирсэн байгаа. Хамгийн эрт ирсэн. Д.Очирбат гишүүн чөлөөтэй. Р.Раш гишүүн хаана байна. Ирж явна. Ч.Сайханбилэг гишүүн хаана байна. Ж.Сүхбаатар гишүүн чөлөөтэй байгаа. Х.Тэмүүжин гишүүн чөлөөтэй байгаа. Н.Энхболд гишүүн ирсэн байна. Ингээд хурлаа нээж байя. Дараагийн хурлууд нэлээн шахуу байгаа учраас хурлаа нээгээд явж байя. 


Өнөөдөр Байнгын хорооны хурлаар хэлэлцэхээр гурван асуудлыг та бүхэнд санал оруулж байна. Нэгдүгээрт нь, Монгол Улсын Их Хурлын 2010 оны хаврын чуулганаар хэлэлцэх асуудлын тухай УИХ-ын тогтоолын төсөл, анхны хэлэлцүүлэг. Хоёрт нь, Монгол Улсын Их Хурлын тухай хуульд нэмэлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төсөл. Н.Батбаяр нарын гишүүд өргөсөн. Хэлэлцэх эсэх. Гуравт нь, Монгол Улсын Сонгуулийн тухай хуульд өөрчлөлт оруулах тухай хуулийн төсөл, хэлэлцэх эсэх гэсэн ийм гурван асуудал байна. 


Хэлэлцэх асуудал дээр өөр санал байна уу? Алга байна. Дарааллын хувьд уу? За тэгье. Ингээд тэгвэл гурван асуудлаа хэлэлцье гэж үзэж байгаа гишүүд гараа өргөнө үү. Дарааллын хувьд Монгол Улсын Сонгуулийн тухай хуульд өөрчлөлт оруулах тухай хуулийн төслийг эхэнд нь хэлэлцээд, хоёрт нь жагсаалт, гуравт нь Н.Батбаяр нарын өргөн мэдүүлсэн хуулийн төслийг хэлэлцье. 

Нэг. Монгол Улсын Их Хурлын сонгуулийн õóóëüä ººð÷ëºëò îðóóëàõ тухай хуулийн төсөл (хэлэлцэх эсэх)


Ингээд Монгол Улсын Их Хурлын сонгуулийн тухай хуульд өөрчлөлт оруулах тухай хуулийн төсөл. Хуулийг санаачлагч нь Р.Гончигдорж гишүүн, Д.Очирбат гишүүн нар байгаа. Ингээд хууль санаачлагч Р.Гончигдорж гишүүн танилцуулгаа хийе. 


Р.Гончигдорж: - Баярлалаа. Та бүхний энэ өглөөний амар амгаланг айлтгая. 


Д.Очирбат гишүүн бид хоёр Сонгуулийн тухай хуульд нэмэлт оруулах тухай хуулийг санаачлах гол үндсэн шалтгаан нь саяхан Үндсэн хуулийн цэцийн их суудлын хуралдаанаар Сонгуулийн тухай хуулийн 26.3.6-г хүчингүй болгосон юм. Тэр 3.6 нь 42.2-ын дагуу тайлангаа ирүүлээгүй бол Сонгуулийн ерөнхий хороо дараагийн сонгуульд бүртгэхгүй байх асуудал байсан юм. Энэ асуудлыг 42.2 гэдэг дотор журамлахдаа 1 сарын дотор тайлангаа ирүүлсэн байна гэсэн журамтай байсныг тэр иргэн ерөөсөө 1 сарын дотор гаргах ёстой байгаад гаргаагүй. Тэгээд дараа нь 1 сар, 1 хоногийн дараа гаргасан ч гэсэн асуудлыг одоо сонгуульд орох эрх нь хязгаарлагдаж байна гэсэн ийм байдлаар нэхэмжлэл тавьж, тэгээд Сонгуулийн ерөнхий хороо, Цэц тэр утгаар нь ойлгож ингээд энэ заалт хүчингүй болсон юм. Тийм учраас мэтгэлцээн дээр байх хугацаанд Д.Очирбат гишүүн бид хоёроос тайлбарлаж байсан тайлбар бол энийг 1 сарын дотор гэдгээр нь биш 42.2-ын дагуу гэдэг нь ерөөсөө тайлан гаргаж өгөх тэр журмын дагуу өмнөх сонгуулийн тайланг гаргаагүй бол гэж бид ойлгож байгаа гэсэн нэмэлт тайлбаруудыг өгсөн. Энийг мэтгэлцэх тал ч, Үндсэн хуулийн цэц ч туйлын утгаараа бол ямар ч байсан тайлангаа гаргасан байх гэдэг утгаар нь бид Үндсэн хууль зөрчиж байна гэсэн тэр зүйлээр биш, 42.2 гэсэн ийм тайлбар гарч байсныг үндэслээд, тэгээд бид энэ хуулийг санаачилж, өмнөх сонгуулийн зардлын тайланг Сонгуулийн ерөнхий хороонд ирүүлээгүй бол, одоо Сонгуулийн ерөнхий хороо бүртгэхээс татгалзана гэж нэг 5 заалт байгаа юм. Бүртгэхээс татгалздаг. Ингэж оруулсан юм. Ингэхээр зэрэг энэ бол хугацааны тухай асуудал ярьж байгаа биш, ерөөсөө л өмнөх сонгуулийнхаа тайланг ирүүлсэн байх ёстой гэж. 


Өөр нэг зүйл энэ завсар нэмж байгаа нь ямар утгатай вэ гэхээр зэрэг 42.2-т 1 сарын дотор гэсэн тэр хугацааг баримтлаагүй бол тэнд торгуулийн санкцтай байсан юм. Тэр торгуулийн санкцийг шүүх ногдуулна. Гэхдээ шүүхэд хэн нэхэмжлэх вэ гэдэг нь байхгүй байсан юм. Тийм учраас 2 дугаар зүйл болгоод энэ 57 дугаар зүйлийн, 57.6 дахь хэсэгт нь энэ захиргааны шийтгэл ногдуулах тухай энэ Сонгуулийн хуульд заасан зүйлүүдийг нэхэмжлэх гэсэн Сонгуулийн ерөнхий хороо өөрөө байна гэж. Ингэх юм бол эзэнтэй болно. Ингэснээрээ ямар ач холбогдолтой болох вэ гэхээр зэрэг 1 сарын дотор тайлангаа өгөөгүй тэр улс төрийн нам энэ нэхэмжлэлийн дагуу шүүх дээр торгогдох болоод ирэхэд, за торгуулах л байх. Хуульд заасан юм чинь. Нөгөө тайлангаа өгөөгүй гэсэн тэр том сигнал нь тавигдаж, тэгээд тайлангаа ер нь өгөх ёстой шүү гэсэн ийм сигнал зайлшгүй шаардлагатай юм билээ. Энэ бол улс төрийн нам талд нь, одоо тайлангаа цагтаа гаргаагүй намд, ерөөсөө дараа сонгуульд оролцохын тулд тайлангаа гаргасан байх ёстой шүү гэдэг тэр том сигнал болох юм. Ийм л үндэслэлээр Д.Очирбат гишүүн бид хоёр хууль санаачлаад инэгэд оруулж байгаа юм. 


Зүгээр өөр энийг тойрч байгаа олон яриа хөөрөө байгааг, энэ чуулган тарахаас өмнө энэ хуулийг гаргаснаар нэг утгатай тайлбар өгч болох юм гэж ингэж ойлгосон учраас. Бас яаравчилж байгаа байдлыг үүсгэж та бүхэнд ажил удаад байгаа юм. Баярлалаа. 


Ө.Энхтүвшин: - Баярлалаа. Асуулттай гишүүн байна уу? Алга уу? Асуулттай гишүүн алга байна. 


Р.Гончигдорж гишүүн ээ, энэ чинь ингэх үү тэгэхээр. Ингээд 5 сарын 20-н гэдэг өдөр хамгийн сүүлчийн улс төрийн нам сонгуульд оролцохоор бүртгүүлэх гэдэг хугацаа байж гэж бодъё. 


Р.Гончигдорж: - 40 хоног өмнө.


Ө.Энхтүвшин: - Яах вэ 5 сарын 20-н гэж бодъё. Тэгсэн чинь тэр нөгөө юу чинь өгөхгүй байсаар байгаад 5 сарын 20-н болгоод байна аа даа. Тэгээд бүртгүүлнэ гэж тавьж л дээ. Тэгэхээр чинь тэртээ тэргүй бүртгэх хугацаа дуусчихаад байхад чинь. Тэгэхээр Сонгуулийн ерөнхий хороо шүүхэд хандах юм уу? 


Р.Гончигдорж: - Үгүй юм. Энэ Сонгуулийн ерөнхий хороон дээр тэр 26.3 гээд ерөөсөө ерөнхий хороо тухай улс төрийн нам болон эвслийг сонгуульд бүртгэхээс татгалзах хэд хэдэн шалтгаанууд байгаа юм. Ийм зүйлээ буруу хийсэн байх юм бол, тэгсэн байх юм бол, ингэсэн байх юм бол гээд. Тэр дотор өмнө нь тэр 42.2-ын дагуу тайлангаа ирүүлээгүй бол гэсэн заалт байсан байхгүй юу. Тэр нь цэц дээр уначихаад байгаа юм. 42.2 гэдгээс юунаас болов гэхээр зэрэг 1 сарын дотор гэсэн тэр шаардлага нь хамт энд сонсогдоод байна гэж. 


Тэгэхээр зэрэг торгууль бол, 1 сарын дотор яагаагүй бол тэр санкциараа торгуулна. Торгуулийг нь ерөнхий хороо нэхэмжилнэ, тэр асуудлыг. 


Ө.Энхтүвшин: - Тийм. 


Р.Гончигдорж: - Тэгсэн боловч дараачаар нь, дараагийн сонгуульд жишээлэх юм бол 5 сарын 20 бол улс төрийн намыг бүртгэх эцсийн хугацаа байг л дээ. Тэр 5 сарын 20-ны өдөр тухайн улс төрийн нам өөрийн Сонгуулийн ерөнхий хороонд ирүүлсэн тайлангүй байх юм бол бүртгэхгүй л гэсэн үг. 


Ө.Энхтүвшин: - Бүртгэхгүй гэсэн үг үү? 


Р.Гончигдорж: - Тийм. Тайлангүй байх юм бол. Хэдийгээр тэр уже 4 жилийн өмнө тайлангаа өгөх ёстой байсан боловч өгөөгүй явсаар байж байгаад, гэхдээ 5 сарын 20-ныхоо өмнө өгсөн байх юм бол болох юм. 5 сарын 20-н гэдэг чинь сонгууль зарлахаас өмнө, 40 хоногийн өмнө улс төрийн намууд бүртгэгддэг биз дээ, тийм ээ. 


Ө.Энхтүвшин: - Тэгэхээр шүүхэд хэдийд нь хандах юм? 


Р.Гончигдорж: - Шүүх бол ерөөсөө жишээлэх юм бол одоо хамгийн тодорхой жишээгээр өнгөрсөн жилээр, 2008 оны сонгуульд оролцоод, тэгээд 2008 оны сонгууль чинь хэзээ билээ? Хэдэн сарын хэдэн билээ? 


Ө.Энхтүвшин: - 6 сарын 29. 


Р.Гончигдорж: - 6 сарын 29. Тэгвэл тэд нар 7 сарын 29-ны дотор тайлангаа ирүүлээгүй байх юм бол тэд нар торгууль хүлээнэ. Тэгснээ юу гэдэг юм 2009 онд тайлангаа нэг өгч л дээ. Тэгэх юм бол тайлангаа нэгэнт өгсөн учраас 2012 оны сонгуульд оролцоно гэсэн үг. 


Ө.Энхтүвшин: - Үг хэлэх гишүүн байна уу? Алга байна уу? Тэгвэл... Монгол Улсын Их Хурлын сонгуулийн тухай хуульд өөрчлөлт оруулах тухай хуулийн төслийг хэлэлцэх нь зүйтэй гэж үзэж байгаа гишүүд гараа өргөнө үү? 


11-ээс 11. 


Ингээд энэ асуудлыг хэлэлцэхээр боллоо. Их Хуралд танилцуулах илтгэгч нь Су.Батболд гишүүн. 

Хоёр. УИХ-ын 2010 оны хаврын ээлжит чуулганаар хэлэлцэх асуудлын тухай УИХ-ын тогтоолын төсөл (анхны хэлэлцүүлэг)

Дараа нь УИХ-ын 2010 оны хаврын чуулганаар хэлэлцэх асуудлын тухай УИХ-ын тогтоолын төслийг хэлэлцэж эхэлье. Энэ төслийн талаар санал байна уу? Одоо дээр нөгөө зарчмын зөрүүтэй санал гэдгээрээ хураагдаад тэгээд явчихна. Тийм. 


Асуулт байхгүй байна. Санал байна уу? Тэгвэл одоо санал хураана. Энэ нөгөө 3 хууль хаана байна. Гишүүдээс ийм саналыг оруулсан байна. Үндсэн хуульд нэмэлт, өөрчлөлт оруулах тухай журмын тухай хуулийн төслийг оруулъя гэж. Ийм саналыг оруулж байна. Энэ бол... 


Н.Энхболд: - Их Хурлын даргын захирамжаар нэг ажлын хэсэг байгуулаад ажиллаж байгаа. Тийм ээ? 


Ө.Энхтүвшин: - Тийм. 


Н.Энхболд: - Тэр ажил нь ер нь ямархуу шатандаа яваа юм бол. Одоо бид ингээд оруулчихаар. Хаврын чуулган чинь ер нь тэгээд 7 сарын дунд л гэсэн үг шүү дээ. Тэр хугацаанд ажлын хэсгээс нь оруулаад яриад хэлэлцэх тийм боломж бий юу? Нэгд. 


Хоёрт, тэр ажлын хэсгийн ярьж байгаа юм дотор ерөөсөө Үндсэн хуульд санал, нэмэлт өөрчлөлт оруулахад жишээ нь ард нийтээр санал асуулга явуулна гэсэн заалт, үзэл санаа юм байгаа юу? Байгаа бол тэр нь ямар хугацаанд явах юм. Тэгээд орчихлоо гэж бодоход хаврын чуулганаар батална гэхэд хэлэлцүүлэг нь явагдаад, санал асуулга нь явагдаад, эргэж дүгнэгдээд тэгээд хаврын чуулганаар багтаад батлагдах ийм боломж хэр байгаа юм бол. Ямархуу шатандаа ажил яваа бол. Хуульд ямар үзэл санаа байгаа бол. 


Ө.Энхтүвшин: - Энэ дээр Их Хурлын даргын захирамжаар ажлын хэсэг гарсан. Төрийн байгуулалтын байнгын хороон даргаар толгойлуулаад. Бусад дэд ажлын хэсгийг Их Хурлын даргын захирамжаар гарсан. Энэ дэд ажлын хэсгийг нь хөдөлмөрийн баатар, гавъяат хуульч Чимэд гуай толгойлж байгаа. Нэлээн өргөн бүрэлдэхүүнтэй. Энэ дэд ажлын хэсгийн ажил үүргийг бас тэнд тодорхойлж өгсөн. Энэ дэд ажлын хэсэг төслийг бэлэн болгож энэ ажлын хэсэгт өгөх ийм чиг үүрэгтэйгээр хурлаа хэд хэдэн удаа хийгээд байгаа. 


Одоогийн байдлаар эхлээд үзэл баримтлалаа танилцуулъя. Үзэл баримтлал яг ямар зүйлүүдийг нь энд тусгах гэж байгаа юм бэ гэдэг үзэл баримтлалаа эхлээд оруулж ирье гэсэн. Энэ цагаан сараас өмнө энэ үзэл баримтлалыг хэлэлцэхээр төлөвлөөд ажиллаж байна. Энэ үзэл баримтлалыг батлагдсаны дараагаар энэ төслийг энэний дараа амархан хийнэ гэж манай Чимэд гуай хэлж байгаа. Ийм л шатандаа байгаа. 


Су.Батболд гишүүн. 


Су.Батболд: - Ямар гишүүд гарсан юм? Та өөрөө оруулъя гэж байгаа юм уу? Эсвэл өөр гишүүд ийм санал гаргаад байгаа юм уу? 


Ө.Энхтүвшин: - Би оруулъя гэж байгаа юм. 


Ч.Сайханбилэг: - Дарга аа, горимын санал гаргая. 


Ө.Энхтүвшин: - За Ч.Сайханбилэг гишүүн. 


Ч.Сайханбилэг: - Одоо яах вэ гишүүд янз бүрийн санал гаргаж магадгүй л дээ. Жишээлбэл Ардчилсан намын бүлгээс 103 хуулийн төслийн санал өгсөн шүү дээ. Тэрнээс ерөнхийдөө нийлүүлж байгаад, хоёр бүлэг, Байнгын хороод, гишүүдийн санал гаргаж байгаад 27 гаргасан. Би ямар горимын санал гаргах гээд байна вэ гэхээр ингээд хоёр гурван. Одоо жишээлбэл саяны хуулийг харахад хүртэл яаж ч магадгүй харагдаж байгаа шүү дээ. Ажлын явцаас шалтгаалан. Горимын санал нь юу гэхээр одоо ерөөсөө энэ Байнгын хорооноос орж ирсэн төслийнхөө саналыг үндсээр нь гаргаад явчихъя. Нэмэгдэх юмнууд тэртээ тэргүй хойно хоёр уут байгаа шүү дээ. Юу гэхээр 3 сарын 20-ны дотор өргөн барьсан ямар ч хуулийн төслийг шууд оруулж хэлэлцүүлнэ гэдэг нэг уут байгаа. 


Ер нь гишүүд өөрсдөө санаачлаад чуулганы хугацаанд болсон байхад бас оруулаад хэлэлцээд явчих ийм бололцоо байгаа. Тэгээд тэр энэ хоёроороо ойлгоод элдэв зарчмын зөрүүтэй санал явахгүй бол. Тэгэхгүй бол хоёр гурваар нь түүж аваад зарчмын зөрүүтэй санал орох вий гэхээр миний тийм ч санал, тэр ч хуулийн төсөл гэсэн юмнууд их олон байна. Манай гишүүд ч гэсэн. Одоо би ч гэсэн гаргавал хэд хэдэн хуулийн төслийн саналууд яваад байна. Тийм учраас одоо элдэв зарчмын зөрүүтэй саналыг дэмжилгүйгээр үндсэн төслөөрөө явчихъя гэсэн санал байгаа юм. Тэрийг Байнгын хороон дарга дэмжиж өгөөч. 


Ө.Энхтүвшин: - Яах вэ зүгээр ингэж л бодоод байгаа юм л даа. Энэ бодлогоор гэж. Зарим нь ч одоо бодлого гэж юу байдаг юм гэж эртээд тэгээд байсан. Том бодлогоороо ингэж бүр зориуд хийж авъя гэж бодож байгаа. Ийм хэдэн бүлэг асуудлууд байгаа. Тийм учраас энэ Их Хурлын дарга зориуд захирамж гаргаад ажлын хэсэг байгуулаад ингээд явж байгаа хуулиуд байгаа юм. Тэгэх тусмаа энэ дэд ажлын хэсэг рүүгээ тэр Их Хурлын дарга захирамжаараа их тодорхой үүрэг өгсөн байгаа юм л даа. Яг энэ төслийг бэлэн болгоод, нэн яаралтай бэлэн болгоод УИХ-ын энэ ажлын хэсэгт өгөө гэж. Тийм учраас тэр хүмүүс ч гэсэн энэ жагсаалтад орсон юм гэж. Одоо байхгүй юм байна гэвэл нөгөө улсууд маань ороогүй юм шиг байна гэж ингэх үүднээс тэр...


Ч.Сайханбилэг: - Ө.Энхтүвшин дарга аа, одоо жишээлбэл тэр нөгөө Шинэ Улаанбаатар түр хороо байгуулагдсан шүү дээ. Тэр дагуу нийслэлийн багц хуулиуд гээд одоо маш олон хуулиудын жагсаалтыг оруулж батлуулж өгөөчээ гээд хүсэлт тавьчихсан. Нөгөө Бүртгэл мэдээллийн түр хороо гээд бас дахиад тэрний хүрээнд шийдэгдэх хуулийн төсөл гээд ингээд ийм ач холбогдолтой том бодлого гээд байвал ингээд цуврах гээд байна л даа. Яах вэ? 


Ө.Энхтүвшин: - Яръя. Д.Одхүү гишүүн. 


Д.Одхүү: - Ч.Сайханбилэг гишүүний ярьж байгаа санал бол нөгөө энийг одоо задлаад яриад эхлэх юм бол их задрах гээд байгаа учраас гэдэг утгаар нь. Тэгээд задрах юм бол энэ чинь нөгөө намрын чуулганаар хэлэлцэж амжиж дуусахгүй ч юм уу, эсвэл хойшлох. Маргааш завсарлая гэдэг нөхцөл байна л даа. Тэгэхээр би ингэж бодоод байна. Үндсэндээ саяны ярьж байгаа Үндсэн хуулийн юу чинь бол үнэхээр чухал. Гэхдээ энийг анхнаас яагаад оруулж болоогүй юм бол. Энэ чинь үнэхээр олон жил яригдаж байгаа шүү дээ. Хэрвээ нэгэнт ороогүй юм бол бид тэгээд юмаа хийж байгаа юм бол хаяад л. Зүгээр яг энэ 27-гоор нь урсгаж явуулчихаад яахгүй бол. Одоо яг үнэхээр нэмээд л санал ороод эхлэх юм бол зарчмын зөрүүтэй санал болгон л орж ирээд задраад явна гэсэн үг. Задарна гэдэг бол бүр точно задарна. Тэгэхээр задлах уу, нэг үндсэн зарчмын асуудал гэдгээсээ, эсвэл явах уу гэдгээ л шийдчих. 


Ө.Энхтүвшин: - Би татлаа. Дараа нь Казиногийн хууль байна. Энийг Д.Загджав гишүүн бүр санал хураалгаж өгөөчээ. Би хэдийгээр, миний бие Улаанбаатарт байхгүй байгаа ч гэсэн сэтгэл минь энд байж байна. Тийм учраас...


Ч.Сайханбилэг: - Ө.Энхтүвшин даргыг татаж байна гэдэг чинь түрүүчийн горимын санал дэмжигдэж байгаа...


Ө.Энхтүвшин: - Би өөрийнхөө оруулж байгаа юмыг л татаж байна. 


Ч.Сайханбилэг: - Тийм л дээ. Тийм учраас бүгдийг нь..


Ө.Энхтүвшин: - Санал хураалгая, энэ дээр. Тэгээд Засгийн газраас бол ингээд санал бол өнөөдөр ер нь өгч байгаа болов уу гэж тэгсэн. Одоо Ц.Нямдорж сайд ороод ирлээ. Ц.Нямдорж сайдаас бүр асууя. Энэ Казиногийн хууль дээр Засгийн газар өнөөдөр саналаа өгч амжиж байгаа юу? Д.Загджав гишүүн бол ер нь Засгийн газар бол бэлэн болсон гэж Хэрэг эрхлэхийн дарга тэгсэн. Тийм учраас энийг заавал жагсаалтад оруулж өгөөчээ гэж энэ бичгээр саналаа үлдээгээд яваад өгсөн байгаа. Д.Загджав нарын гишүүд. Казиногийн. 


Казиногийн тухай хуулийг жагсаалтад оруулах уу? 


Ч.Сайханбилэг: - Жагсаалтад оруулах уу гэдэг чинь аягүй буруу дохио өгөөд. Энэ хууль хэлэлцэх хэрэггүй гэдэг шал дэмий юм явах гээд байгаа байхгүй юу. Тэр юмыг нь татаж бариад яаж болдоггүй юм уу. 


Ө.Энхтүвшин: - Энэ хуулийг оруулах нь зүйтэй гэж үзэж байгаа гишүүд гараа өргөнө үү. 


11-ээс 1. 


Дараа нь энэ Эрүүгийн хуулийн төсөл орж ирсэн байгаа. Энэ жагсаалтыг гаргаад тарааж байх тэр үед өргөн баригдсан учраас орж чадаагүй юм. Бидний барьж байгаа зарчим бол өргөн барьсан төслийг энд оруулна гэсэн ийм зарчим барьж байгаа учраас энэ Эрүүгийн хуулийнх бол арван хэдэн гишүүн байгаа билээ. Өргөн барьсан төсөл байгаа. Энэ жагсаалтыг оруулъя гэж байгаа гишүүд саналаа өгнө үү. Яах вэ өргөн барьсан юм л даа. 


Д.Лүндээжанцан: - Хэлэлцэж чадвал сайн хэрэг. Тийм амар хэлэлцдэг асуудал биш байх л даа. 


Ц.Нямдорж: - Наад Эрүүгийн хууль байна шүү дээ их сонин юм болоод байгаа. 


Д.Лүндээжанцан: - Альныг яриад байна? 


Ө.Энхтүвшин: - Ш.Сайхансамбуу нарын зэрэг гишүүд өргөсөн. 


Ц.Нямдорж: - Тийм. Сүүлийн үед Монголын төрийн чадавхи сайжирч байгаа учраас Ш.Сайхансамбуу өрөөндөө сууж байгаад л Эрүүгийн хууль бичдэг болж байгаа юм байна л даа. Хуулийн байгууллагууд ерөөсөө үзээгүй юм. Нэг юм оруулж ирсэн. Тэрийг нь шүүх, прокурорын байгууллагууд бүгдээрээ үзээд энэ чинь огт болохгүй байна гэсэн санал өгөөд. Тэр дагуу нь Засгийн газар дэмжихгүй гэсэн хариу явуулсан юм. Тэгээд одоо дахин энэ хуулийг бичиж байгаад оруулчихлаа гээд ярьцгаагаад байх юм. Энэ хууль, хяналтын байгууллага хэрэглэдэг гол байгууллагууд нь үзээгүй юмыг ингэж хүчээр албадаж ярих нь зохистой юм уу. Яг эцсийн дүндээ Эрүүгийн хуулийн муугаас Монголд юу муу болчихоод байгаа юм. Байхгүй шүү дээ. 


Ө.Энхтүвшин: - Одоо саналаа хураая. Энэ Эрүүгийн хуулийн төслийг оруулах нь зүйтэй гэж үзэж байгаа гишүүд гараа өргөнө үү. 


11-ээс 1. Энэ орсонгүй. 


Ингээд УИХ-ын 2010 оны хаврын чуулганаар хэлэлцэх асуудлын тухай УИХ-ын тогтоолын төслийн анхны хэлэлцүүлэг хийхийг дэмжиж байгаа гишүүд гараа өргөнө үү. 


11-ээс 11. 


Хоёр дахь санал байна. Энэ тогтоолыг анхны хэлэлцүүлгээр нь батлах нь зүйтэй гэж үзэж байгаа гишүүд гараа өргөнө үү. 


11-ээс 11. 


Энэ асуудлыг оруулах нь Н.Энхболд гишүүн оруулах юм байна. 

Гурав. Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төсөл (УИХ-ын гишүүн Н.Батбаяр өргөн мэдүүлсэн) (хэлэлцэх эсэх)


Ингээд гурав дахь асуудал дээр ирлээ. Нөгөө Н.Батбаяр нарын зэрэг гишүүдийн өргөн барьсан УИХ-ын тухай, дэгийн тухай хуульд нэмэлт, өөрчлөлт оруулах тухай хуулийн төслийн талаар Ардчилсан нам. Та саналаа хэлэх гэж байна уу?


Ч.Сайханбилэг: - Бидний тавьсан санал хэвээрээ л байгаа. Тийм учраас нөгөө хуулийн төсөл өргөн барих юмнуудаа хийж байна. Дахиж нэмж хоёр гурван санал гарч байна. Хувьсгалт намын гишүүдээс өргөн барина гэж байсан. Ганц нэг гишүүн нь эргээд нөгөө юмаа сайн унших хэрэгтэй байна гээд. Тийм учраас өнөөдрийн хуралдаанаас түр хойшлуулж өгөөчээ гэсэн саналтай байна. 


Ө.Энхтүвшин: - Энийг одоо хэзээ өргөх юм бэ? 


Ч.Сайханбилэг: - Энэ долоо хоногтоо өргөчихнө. 


Ө.Энхтүвшин: - Энийг заавал хэлэлцэх эсэхийг шийдчихээд завсарлая гээд тэгж тохирсон тийм ээ. Тэгэхгүй бол амжихгүй болж байгаа юм биш үү. 


Тэр бидний өргөсөн төслийг одоо хэлэлцээд эхэлж л баймаар байна шүү дээ. Та нарыг өргөхөөр нь хүлээгээд л авчихъя. Дараа нь нэгтгээд л явчихъя л даа. Минийх чинь угаасаа Байнгын хороогоор ороод дэмжигдсэн юм чинь. Тэрийг одоо хэлэлцээд явмаар байна шүү дээ. 


За тэгвэл энэ хуулийг энэ удаагийн хурлаар хойшлууллаа. Ингээд Байнгын хорооны хурал өндөрлөлөө. Баярлалаа гишүүдэд. Тэгэхдээ энийгээ явуулмаар байна шүү дээ Ч.Сайханбилэг гишүүн ээ. Бид одоо их олон удаа тохирсон шүү дээ. 


Хуралдаан 10 цаг 15 минутад өндөрлөв.
Соронзон хальснаас буулгасан:


ХУРАЛДААНЫ ТЭМДЭГЛЭЛ 


ХӨТЛӨГЧ

